
framkvæmdar til fegrunar. Áður fyrr var beitt opnum skurðaðgerð-
um þar sem rifbein og brjósk voru lagfærð og brjóstbeinið síðan fest
með stálvír og/eða stálplötum. Um var að ræða stórar aðgerðir með
töluverðum fylgikvillum og langri sjúkralegu. Síðar hefur í vaxandi
mæli verið notast við sílíkon-fyllingu en margir sjúklingar hafa óþæg-
indi af fyllingunni. Nuss-aðgerð er ný aðgerð við trektarbrjósti sem
fyrst var lýst fyrir 15 árum en hefur verið þróuð frekar á síðustu ár-
um. Stálboga er komið fyrir aftan við brjóstbeinið og trektin sléttuð
út. Boganum er komið fyrir með aðstoð brjóstholsjár og ör því
minniháttar og sjúklingar fljótir að jafna sig aðgerðina. Yfirleitt er
boginn látinn sitja í tvö til þrjú ár. 
Efniviður og aðferðir: Á síðustu þremur árum hafa verið fram-
kvæmdar rúmlega 40 Nuss-aðgerðir á háskólasjúkrahúsinu í Lundi.

Helstu skref aðgerðarinnar eru sýnd og árangri fyrstu 35 aðgerð-
anna lýst. 
Niðurstöður: Alls gengust 32 drengir og þrjár stúlkur undir aðgerð
vegna trektarbrjósts. Aðgerðartími var í kringum 60 mínútur og
sjúkrahússdvöl í kringum fjóra daga. Engri aðgerð þurfti að snúa í
opna aðgerð. Algengustu fylgikvillar voru loftbrjóst og blæðing. Eng-
ir meiriháttar fylgikvillar sáust í eða eftir aðgerðirnar. Boginn hefur
verið fjarlægður hjá fimm sjúklingum, oftast tveimur til þremur ár-
um eftir aðgerðina.
Ályktun: Nuss-aðgerð er örugg, fljótleg og ör eru minniháttar. Sjúk-
lingar dvelja mun skemur á sjúkrahúsi en eftir opna aðgerð. Nuss-
aðgerð verður því að teljast mjög fýsilegur kostur hjá börnum og
unglingum með trektarbrjóst.

